
	ХУРГАНЫ МАЙЛААН

	 

	Над бол хонь ямаа бүр адил майлдаг, адуу бүхэн ижил янцгаадаг, үхэр болгон адилхан мөөрдөг, тэмээ бүр ялгамгүй буйлдаг мэт санагддаг билээ. Харин ээж минь гэртээ сууж байснаа гадаа манай бор халзан хурга майлж байна. Яагаад ижлээсээ хоцорчхов оо. Хүрэн бяруу мөөрөөд ирлээ гэх юм уу, хүүгийн минь хүрэн морь уяан дээр байгаа юм уу? Янцгаагаад байх чинь! гэнэ. Гараад харахад нээрээ л тийм байдаг байв.

	Мал болгон ээжид өөрийн намтартай байдаг байлаа. Ээж мал бүрийг нялх байхаас нь эхлэн хайрланхан өсгөж ижил дасал болжээ. Бор халзан хурганы эхийн дэлэн нь хавджээ. Ингээд нэгэн хар нүдэн хонинд авхуулах болж ээжийн минь «тойг, тойг» гэсэн дуу хонины саравчинд дуулдахуйяа бор халзан хурга гүйн очиж хар нүдэн хонийг хөхөх болжээ. Сүүлдээ хонины саравч дотуур хүн явахад могжгорхон сүүлээ хөдөлгөөд дагаж гүйдэг болсон нь хөхүүлж өгөөч гэсэн түүний дохио гуйлт ажээ. Хөх ишгийг бэлчээрт гарахад нь авч ирээд өвс дэвссэн арагт хийтэл хэдэн цагийн хойно зүүдэлж майлсан юм байж. Алаг бяруу тугал байхаас их дошгин юм байж. Хүрэн морь адуу дагах дуртай. Адуу дагаад явахад нь хойноос нь хазаар бариад очиход чөдөртэйгөө бүр сандарчихсан, хөлөрчихсөн явдаг байсан гэх ба ганцаараа бол шөнө айгаад гэртээ ойрхон ирж хонодог хөгийн зантай гэнэ.

	Энэ хавар намайг чөлөөгөөр очиход манайх Туул голын хөвөөнд хаваржиж байлаа. Харлаг хониноос минь гурван ихэр хурга гарчээ. Тэр жил энэ хонины эх харлаг хонь гурван ихэр хурга гаргасан юм. Тэгэхэд ээж хотныхоо хүүхдүүдийг цуглуулаад:

	— Хүүхдүүд минь, уралдацгаа! Хэн түрүүлсэнд чинь ихэр гурван хурганыхаа нэгийг өгнө гэж билээ. Том, том хүүхдүүд уралдах болж хүмүүс намайг жаахан юм, Урд зогс! Наашаа, наашаа! гэхэд би өөрийгөө ихэд хурдан гэж бодоод тэндээс тийм ч хол урд зогссонгүй. Гэхдээ л бараг газрын дунд зогсож дохио өгөхөд нь гүйчихсэн чинь хоцорчхож билээ. Энэ жил бас уралдуулах болов уу? Тэгвэл ч гэж дотроо бодож байлаа.

	Би гэртээ хариад удаагүй байсан юм даг. Хонио хургатай нь гэрийнхээ зүүн тохойд бэлчээн жаахан байзнаж байгаад хураагаад иртэл гурван ихрийн нэг нь алга. Ямар сайн байх вэ дээ. Бас гэртээ ирж хэд хонохдоо хурганы гарзтай буцах болов оо гэж өөрийгөө зэмлэсээр морио эмээллэв. Дүү нар хонио туугаад хургаа эрэхээр явав. Би ч мордов. Гэрийнхээ зүүнтэйх хэсэг бургасыг ойрхон юм энд байгаа бол олдоно биз гээд тэнд эрсэнгүй цааш шугуйд орлоо. Нэлээд ч эрлээ. Санаа ч зовлоо. Эргэн тойрон улиас бургас холилдон ургаж дээш харахад хөх тэнгэр цэлийнэ. Хаа холд ангир галуу ганганах, бургас шугуй үе үе зөөлөн салхинд шуугихаас өөр чимээ аниргүй, эл хуль.

	Ингээд хониныхоо бэлчсэн чигээр явж байтал нам гүмд хурганы майлан цангинах дуу сонсогдов. Тэгээд ч энэ хурганы дуу түмэн хонины дундаас чихэнд минь хоногшиж хаа ч майлсан би «Харлаг хурга маань байна» гэж таньдаг болсон юм.

	Ингэж би малчин ээжийнхээ нууцад нэвтэрсэн билээ. Ээж минь мал бүхний төлөө миний төөрсөн ганц хурга эрж явсан шиг минь сэтгэл зовнин явдаг байжээ.

	 

	1973

	 


АДУУН СҮРГИЙН МАНЛАЙ

	 

	Буудал дээр намайг давхисаар хүрч ирэхэд суудлын галт тэрэг ирээгүй байлаа. Холоос давхисан хүрэн азарганы минь хөлс нь асгарч, хамар нь сарталзана. Ижил сүргээ санан үе үе янцгааж тогтож ядан тэмүүлнэ. Би эмээлийг нь авч хазаарыг нь мулталж тавилаа.

	Хүрэн азарга хэд хөрвөж хөлсөө шилгээгээд янцгаасаар, шашир дэлээ салхинд намируулан ижил сүргийнхээ зүг давхин одлоо. Ард нь их замын шаргал тоос манаран үлдэнэ. Адуун сүргийн манлай азарга хаанаас ч тавихад өөрийнхөө сүрэгт эргэж очдог. Би аавын захисан ёсоор Дондов гуайнд эмээлээ тавиад одоо ирэх галт тэргээр хот явахаар хүлээлээ.

	 


ХАЛТАР МОРИНЫ ЭЗЭН

	 

	Манай аав нэгдлийн суурь адуу малладаг адуучин хүн. Манай адуунд номхон халтар морь байсан юм. Дүү бид хоёр халтар моринд сундалдаад явна. Хэдэн шуудай ноос тэгнээд явсан ч үргэхгүй. Хаврын нартай сайхан нэг өдөр аав биднийг адуугаа хөөвөрлөж байтал ногт ганзагалсан хүн ирэв. Тэр ах аавыг дуудаад:

	— Аюур аа, намайг хонь хариулах морь танайхаас ав гэж бригадын дарга хэлсэн юм. Номхон морь өгч үзээрэй гэв. Харин аав минь халтар морийг барьж өгөхөд дүү бид хоёр ааваасаа «битгий өгөөч» гэж гуйв. Аав:

	— Хонь хургалж байгаа үед бэлчээрт хонь хургална. Тэгээд ууттай хургаа тэгнэх номхон морь хэрэгтэй. Өөр өгчихмөөр номхон юм алга байна шүү дээ гэв.

	Нээрээ ч адуугаа бодоод үзэхэд одоохондоо халтар мориноос өөр тарга тэвээрэгтэй номхон морь байхгүй байв. Дүү бид хоёр тэр ахад «хайртай халтар морийг минь сайхан эдлээрэй. Нуруу турууг нь авч, турааж болохгүй шүү» гэж зөндөө захиж гуйв. Тэр хүн их уриалагхан:

	— За, за гэж билээ.

	Зун болов. Манайх зусланд гарч гүү барьж эхлэв. Цагаан гэрүүд ярайж мал сүрэг тархан бэлчинэ. Би унага татаж адуу хураана.

	Харин нэгэн орой нөгөө халтар морийг авсан ах ирж билээ. Хөөрхий халтар морь минь арьс болтлоо турж, нүд нь хонхойж ташаан толгой нь хувин өлгөчихмөөр ёрдойж, хавирга нь хэрзийжээ. Би дүүгээ дуудаж халтар морио харуулсанд танихгүй байв. «Халтар морио тавьчихъя! Адуундаа очно биз» гэж бодлоо.

	Гэтэл «Тэр бас л аав шиг малчин хүн, морийг нь тавьчихвал хонио явган хариулахад хүрнэ. Энэ ах буруугүй ч байж болох юм. Халтар морь минь өвчин туссан ч юм бил үү. Тэгээд тэр ах эмчлүүлэх гэж яваа ч юм бил үү» гэж бодлоо. Гэтэл нөгөө ах аавтай хамт гарч ирэв. Би:

	— Ах аа, таныг халтар морийг минь аваачихад чинь дүү бид хоёр юу гэж захиж гуйлаа? гэхэд тэр ахын чих чавга шиг улайж юу ч дуугаралгүй морь руугаа алхлаа.

	 


ХҮРЭН БУХ

	 

	Манайх бараг дөрвөн ханатай гэрийн чинээ сарлагийн хүрэн бухтай. Өвөл Жигнэ хэмээх эгц цавчим хадтай сүрлэг уул руу гарахад тэнд цас мөсөн дунд гэрийн буурины чинээ газар үхрийн хөлдүүс зайгүй байх нь хүрэн бухын дошсон

	газар ажээ. Ууланд дошоод хавар ирэхэд нь ээж бид хоёр савгийг нь хяргана. Их номхон.

	Манайхыг Дорнод аймагт байхад хүрэн бухаас айлын мал мөн их үргэдэг сэн. Тэр нутагт сарлаг ер байхгүй. Ер нь сарлаг гэдэг ууланд байдаг болохоос тэр нүд алдам талд зохицоогүй амьтан. Сарлагийн эх орон төв азийн Төвөдийн өндөрлөг гэж хүмүүс ярьдаг. Дорнод аймгийн төв дээр яагаад ч юм бэ, ганц сарлаг явж байхыг нэгэн эмэгтэй анх үзээд «Манайх руу хорхойтсон баавгай ирлээ» гээд санд мэнд гүйж явсан гэж хүмүүс шоглон ярих нь бий. Гэхдээ манайх Дорнод аймгийн хойд хангайд байсан юм. Манай нагац ах цэргээс халагдаад хэдэн сарлаг аваачсан юм байхгүй юу.

	Тэр үед би сониуч зүггүй хүүхэд байжээ. Нэгэн удаа Улз гол үерлээд савнаасаа хальсан байв. Бух усанд сэлж чаддаг үгүйг үзье гээд хээр хонио хариулж сууснаа хониныхоо хашин хээрт ташуур өгч бөөцөг бөөцөг цогиулсаар үхэр дээрээ зориуд очив. Сарлагийн хүрэн бухаа ус руу шахтал хөл алдаад хуйлсан эсгий шиг юм л усны өнгөн дээр хөвөөд байх нь тэр. Тэгснээ сүүлд нь эрэгт тулж ирээд нуруун дээгүүр нь ус урсаад байхад хээв нэг «яадаг юм билээ» гэсэн шиг зогсоод байлаа. Уул цармын сарлаг маань усанд ч бас тийм ч муугүй амьтан гэдгийг мэдээ биз дээ.

	Хүрэн бухад аль хөгтэй юм тохиолдохыг тэр гэх вэ. Би зуны сэрүүхэн нэгэн өглөө үхрээ бэлчээж явлаа. Хөл нүцгэн учир ногооны шүүдэр хөл угаана. Хойноос хэсэг адуу тааваараа урагшилна. Саяхан адуунд тавьсан борлог морио харж байлаа. Гэтэл бух өнөө адууны өмнөөс хамраа дуугаргаад яваад байна. Тэгсэн нь адууг холоос хараад үхэр гэж эндүүрсэн хэрэг байжээ. Заримдаа ээжийг үнээ сааж байхад тугалын хашааны дэргэдүүр яваад үнээ мал айлгана. Би тэгэхээр нь үргээдэг байлаа. Үргээхдээ мөн л дүрсгүйтэж дөрвөн хөллөөд монголын бух шиг хааяа урамдаад, сарлагийн бух шиг хамраа дуугаргаад гараараа газар малтан дөхөж очиход «Энэ сэгсгэр чинь юу гээч вэ» гэсэн байртай нүд нь том болоод сүүлээ агсаад овс овс цогьж зугтаана. Одоо бодоход тэгж байж мөргүүлчихсэн бол яана.

	Мөн тэр жил аав минь хүрэн бухын дошсон ууланд явж байтал хүрэн бухын хажууд хоёр чоно сууж байгаа нь харагджээ. Аав газрын хэвгийд морио орхиод чоныг нь буудах санаатай мөлхсөөр очтол бух нь өндөсхийснээ эргээд хэвтчихлээ гэнэ. Бухан дээгүүрээ хартал нэг чоно нь холоо давхиж явж. Нөгөө чоно нь алга гэнэ. Харин тэгтэл хүрэн бухан дор даруулж үхээд сүүл нь суначихсан хэвтжээ.

	Сарлагийн бухыг хэвтээд байхаар чоно барьж чаддаггүй. Гагцхүү бухыг босохоор нь хэвлийнх нь нимгэн арьстай газрыг олж хаздаг ажээ. Хүрэн бухыг өндийхөөр гэдсийг нь хазах гээд чоно шургаад орохоор бух хэвтчихгүй юү...

	 


ГОЛЫН ХАДАА

	 

	Намар орой болж, уул тал намрын шаргал өнгөө алдав. Туул голын шугуйн улиас навчин цацгаа гээж мөчир нь сэрийнэ. Хааяа том ширхэгт цасан тэнгэрээс шүхэрлэн буух боллоо. Хууччуулын ярьдгаар «Хүйтний ам наашилж, хөхүүрийн ам цаашилж» байгаа нь энэ.

	Аав хадлангаас ирээд маргааш нь гол үзэхээр явав. Манайх Туулын урд биед намаржиж байлаа. Манай өвөлжөө голын хойно. Туул голыг намар орой ердийн хөсгөөр гатлахад бэрхшээлтэйгээс гадна хайлган цагаар малыг их ус умбуулахад тарга тэвээргээ амархан алддаг гэлцэнэ. Аав ирээд:

	— Манай өвөлжөөний наагуур гол хадаалжээ. Маргааш нүүе гэлээ. Маргааш нь үүр шөнөөр босож гэрээ ачаалаад, хонь үхрээ туусаар гол дээр ирвэл нээрээ манай өвөлжөөний өмнө гол дээгүүр хэсэгхэн газар «мөсөн гүүр» тогтжээ. Мөсөн дээгүүр хайр асган мал явах зам гаргалаа. Үүнийг хадаа гэж нэрлэдгийг би мэдэв.

	Мөнөөх байгалийн мөсөн гүүр дээгүүр ачаатай тэмээн тэргээ хөтлөөд гарахад хэдхэн алхмын цаана голын ус наранд гялталзан урсах авч цөмрөхгүй нь хачин. Үхрээ гаргав. Хонь гаргахад хэцүү гэж хүмүүс ярина. Хоньд туухаар олноороо нэг дор шахцалдан бөөгнөрснөөс болж мөс цөмөрдөг гэнэ. Иймээс хонио аль болохоор цувуулж гаргах хэрэгтэй байлаа.

	Би халзан хониныхоо хэнз хургыг тэврэн хадаагаар гүйж гарлаа. Хургаа майлахаар халзан хонь түрүүлээд бусад нь дагаж цувлаа. Хадаа гарсан газар өвөл болохоор ёроолдоо тултал хөлддөг байхдаа гэж би боддог байлаа.

	Өвөл мөнөөх газраа ирвэл шугуйн модод сөөг бургас цантаж уур савсана. Намрын хадаа гарсан газраас хэдхэн алхмын цаана харзны ус мэлтэлзэнэ. Байгалийн жам сонин юмаа гэдгийг ихэд гайхаж харзны усыг удтал ширтэн зогсож билээ.

	 


АДУУ МАНАСАН АНХНЫ ШӨНӨ

	 

	Ахыг сургуульд байхад нь үеийнх нь хүүхдүүд

	— Чи адуу манаж үзсэн үү? гэхэд

	— Үзсэн, адуу манах сайхан шүү гэнэ.

	Нээрээ ч сайхан байдаг байх даа, би адуу манаж үзэх юмсан гэж бодогддог байлаа. Нэгэн удаа аав хол юманд явж ах эзгүй тул адууны манаа надад ногдож билээ. Би оройн гүү сааж унагаа тавьсны дараа адуугаа бэлчээрт нь залан буцаж ирж хоол идэн, айраг уугаад, аавын зузаан цувыг эмээлийн хойгуур тохон адуу руугаа явж билээ.

	Адуугаа тогтсон байхад сартай шөнө, одод, харанхуйд улам олон болсон мэт адуун сүрэг, хээр талд адуу янцгааж, адуучин эрсийн гууглах дуу, холд гялалзах машины гэрэл цөмийг ажихад өнөө шөнийн анх үзэж буй адууны манаатай хамт шинээр үзэх мэт соньхон. Өдрийн халууныг зэлэн дээр ялаархан зогсож өнгөрөөсөн адуу шөнө нь шунан идээшлэв. Уулын гүнээс үнэгний хуцах сонсогдоно. Зуны шөнө хэдий богино гэдгийг мэдэвч бушуухан өглөө болоосой. Адуугаа сайн манаж адуучин хүн шиг айл хотлынхондоо магтуулах юмсан гэж хүсэмжилнэ. Цулбуураа барин хэвтэж амрахыг хүсэвч уул хад сэрвийн шөнийн харанхуйгаас ямар нэгэн амьтан гэтэж ирэх юм шиг бодогдоно.

	Ингэсээр суутал шөнө дунд лав болсондоо. Гэтэл уулын толгойноос бөөн хар үүл гарч оддыг тагласаар харанхуй болов. Удалгүй аянга нижигнэн бороо асгарав. Адуу уруудав. Би аавын цувыг өмссөн тул хэлхийгээд морин дээрээс нэмнээ шиг унжина. Бас хормой нь хийсэхэд морь үргэх янзтай.

	Адуу хэд хэд тасарчээ. Би адуугаа буцаах гэж яаравч урд маань ангал ч байх шиг харлаад, морины хөл доогуур борооны ус горхи мэт урсаад морь үргэн халтичаад урагш гишгэдэггүй. Хэсэг адуу тогтоотол бас зүүн урд адуу янцгаах нь дуулдав. Тэр адууны хойноос нэлээд явтал үзэгдсэнгүй. Борооны хүйтэн ус хүзүү хоолойгоор шавхуурдан, жихүүцэн даарч нус нулимс минь борооны устай цуг асгаран байсан даа. Үүнээс хол уруудвал нэгдлийн тарианд хүрэх вий гэхээс улам ч цухалдана. Гэтэл усархаг бороо гэнэт зогсож, сар одод дахин гийв.

	Адуугаа цуглуулан мориноосоо буун суухад газар нойтон, хувцас хунар чийгтэй. Удалгүй үдшийн гялаан, толгой дээр голлож үүр цайв. Сүглэгэр хар уулс номин ногоон өнгөө оллоо. Айлуудын гэрээс утаа гарах нь харагдана. Би гэрийн зүг адуугаа ойртуулав. Унага барих хараахан болоогүй тул мориноосоо буун цулбуураа барин сууж байгаад нам унтжээ. Адуу бүрэн айл гэр харагдан, өглөөний намуун тайванд сэтгэл санаа тайвшран унтсан хэрэг байжээ.

	Сэрвэл эмээлтэй морь алга. Наран уулын толгойноос дээш хөөрөн, алтан цацрагаа газар дэлхийд түгээн холд цэнхэр униар суунаглана. Манайх унагаа барьж байгаа харагдав.

	Би адуу манасан анхны шөнийн дараах өглөө уургаа барьсаар явган харьж явтал эжий өөдөөс цагаан алчуур дэрвүүлсээр давхин айсуй. «Эмээлтэй морио алдаад унага татах цаг хождуулав» гэж зэмлэх байх даа гэж бодож байтал ээж:

	— Хүү минь яав? Эмээлтэй морь чинь адуун дотор явж байхад их айлаа шүү. Шөнийн тэр айхавтар бороог ээ. Би ер унтсангүй, санаа зовоод. Хүү минь даарав уу? гэж билээ.

	 

	1973 он

	 


ЗУНЫ АМРАЛТААР

	 

	Үүр цайж байв. Богд хан уулын модод эргэн тойрон сүглийн өглөөний сэрүүн агаар сэнгэнэнэ. Чимэд хүү эмээтэйгээ цуг явж байв. Тэдний зам Төр хурахын сангийн аж ахуйн төв дундуур хойшоо өнгөрөн гарч торлосон хашаа хүрнэ. Тэндээс чарр-чарр гэсэн үнэгний дуу сонсогдоно.

	Чимэд энэ жил тавдугаар ангиа төгсгөөд зуныхаа амралтаар өчигдөрхөн ирж билээ. Эмээ нь үнэг маллана. Хашаа дотор цас борооноос хамгаалсан саравчтай. Саравч дор хайрцган торнууд нь хажуудаа пүнзтэй. Пүнз тор хоёр нь хоорондоо модон хоолойгоор холбоотой. Тэр хоолойгоор үнэг торноос пүнзэндээ, пүнзнээс торондоо ордог нэг үгээр хэлбэл нүх нь ажээ.

	Чимэд Сибирийн хар үнэг, өөрийн орны галт хар, улаан үнэгнүүд торон дотор байгааг сонирхон харав. Азарган үнэгнүүд ганц ганцаараа, эм үнэгнүүд гавартайгаа, зарим нь 12 хүртэл гавартай байх аж. Чимэд өдөржингөө тэнд байж гаврууд сүүл сүүлнээсээ зууж хайрцаг дотроо тоглохыг ихэд сонирхов. Их халуун шатсан өдөр байсанд хажууд нь боргио хаялан урсах Төр хурахын голоос ус авчран идүүрт нь хийж өгөв. Ойролцоох байранд үнэгний хоол чанарыг үзэж үнэгний хэвтэшний тор цэвэрлэхийг харж. «Эмээ, үнэг байцаа иддэг юм уу? Торноос нь гаргавал яваад өгөх үү? Хоорондоо ноцолдох уу?» гэж асууж хаа л бол хаана сонирхон явна.

	Тэгээд үнэг соргог үсэндээ хайртай, бохир газар ер хэвтдэггүйг, мөн дан ногоо ч иддэггүй, дан мах ч иддэггүй хольж иддэгийг өвөл нийлүүлэлт хийж хавар төллөж, дараа нь шилэлт сонголт хийж, улсдаа үнэт ангийн үс өгдгийг орой болоход мэдсэн байв.

	Шөнө нь гэртээ ирээд унтаж байхдаа янз бүрийн ногоон, цагаан, хөх, солонгорсон өнгөтэй үнэг үзлээ гэж зүүдлэв. Өглөө нь «Би ер нь үнэг маллая гэвэл яах бол? Намар сургууль цуглаж нөхөдтэйгөө уулзана. Чимэд ээ чи яаж амарсан бэ? гэхэд нь үнэг маллалаа гэнэ. Нөхөд минь яасан их сонирхох бол» гэж бодлоо.

	 

	1971

	 


«ЗУУН МЯНГАЧ» ЖАРГАЛ

	 

	— Хүүе! Жаргаал чи бушуулаач! 6 «а»-гийн баг ирчихсэн. Бид нар чамайг хүлээгээд байна гэж хөл бөмбөг баруун гартаа барьсан Балдан гэдэг хүүхэд хашхирав.

	Сургуулийн дотуур байрны хоёрдугаар байрны тагт дээр байсан Жаргал:

	— За, би шаахайгаа сольчхоод одоохон гарлаа.

	— Чи дандаа л шаахайгаа солино гээд биднийг хүлээлгэж байх юм гэж Балдан уцаарлангуй хэлэв.

	Жаргал гэрээсээ ирсэн боодолтой юмыг задалж үзвэл цоо шинэ хар шаахай байв. Жаргал түүнийг үзээд «Хөөрхий аав, ээж хоёр маань намайг бас л «хөл нүцгэн болж байгаа гэж санасан юм байлгүй дээ» гэж бодлоо.

	За тэгтэл тэдний тасгийнхан Жаргалыг ээжийнхээ ноднин авч өгсөн хар шаахайг одоо хүртэл өмсөөд хэвээр нь шахуу байлгаж байгааг мэдээд хөрш тасгийн хүүхдүүдийг авчран Жаргалыг сандал дээр гарган зогсоож «түр цуглаан» хийлээ. Цуглаан дээр тасгийн дарга Цэгмэд: «Жолооч нөхөр Жаргал өөрийн эзэмшсэн «машин»-ыг ямар ч засваргүй зуун мянган км явуулсан учир 23 дугаар тасгийн анхны «зуун мянгач» Болсугай! Тасгийн дарга Цэгмэд» гэж тогтоол уншив.

	Хүүхдүүд ихэд инээлдэн алга ташиж, аман хуур хангинуулж, зарим нь дотроо дэвхцэж, баяр хүргэв. Жаргал ч бас сэтгэл нь хөдлөөд: Би «хар машинаараа» дахиад нэг зуун мянган км явна гэж үүрэг авав. Энэ өдрөөс үеийнх нь хүүхдүүд Жаргалыг «зуун мянгач» гэж дуудах болов. Тэр ч байтугай насаар бага, биеэр балтгар бага ангийнхан хүртэл «зуун мянгач» Жаргал гуай гэх нь сонсогдоно.

	Тасгийн «тогтоол» уншсан тэр орой Жаргал тэмдэглэлийнхээ дэвтэрт «Би хар шаахайгаа дахиад нэг жил өмсөж «хоёр зуун мянгач» болно доо! Энэ бол нэг шинэ шаахай хэмнэж байгаа хэрэг» гэж бичжээ.

	 

	1966

	 


МАЛЧНЫ ХҮҮ

	 

	1938 оны зуны нэгэн өдөр. Өглөөний наран тэнгэр газар нийлсэн талын захаас асар том улаан бөмбөлөг хормой доороос гарах мэт хөөрлөө. Лодойхүү хонио хариулан сууна. Хойтон сургуульд орно. Нас бага боловч биеэр өсгөлүүн, морь малд эрэмгий.

	Талын хялгана сэвэлзэх салхинд нуурын долгио мэт үелзэнэ. Хонь тогтуун. Энэ өдөр бага үд болохоос нэлээд өмнө газрын бартаанд нэг далд орж, нэг ил гарсаар нэгэн бараан юм ойртож яваа харагджээ. Анх мал юм уу гэж бодож байтал ойртон ойртсоор явган хүн болох нь танигдлаа. Хэдэн мөч өнгөрсний хойно дээлээ хөөргөн өмссөн хуучирсан эсгий малгайтай, ширвээ хар сахалтай хүн ирж мэнд амраа мэдэлцээд угалзтай монгол гутлын түрийнээс цагаан соруултай ганс гарган тамхиа нэрэв.

	— Ах нь хэдэн адуу алдаад мориноосоо унаад явж байна гэхэд

	— Ах аа, манайх ойрхон шүү дээ. Тэр толгойн цаана. Та очихгүй юу?

	— Үгүй ээ, ингэхэд чиний наад морь чинь унахад сайн

	уу?

	— Сайн, гэхдээ хашин даа. Харин манай адуу ойрхон. Энүүхэн энд. Тэнд энэ жил сумын наадамд түрүүлсэн сартай хээр морь бий. Бас хүрэн үрээ бий. Хүрэн үрээ минийх. Их номхон.

	— Танай сумын дарга хэн билээ?

	— Галбадрах гуай.

	— За ахдаа сайн морь барьж өгвөл ах нь их шан өгнө. Чи хүнд үзүүлэлгүй хадгалж байгаад их гэгчийн чихэр боов авч ч болно. Миний дүү мянга гэдэг тоо мэдэх үү? Тийм их мөнгө өгнө.

	— Үгүй.

	— За яах вэ? Ахдаа морь бариад өг! Ах нь унаад танайхаар очиж аавтай чинь уулзаад гаръя гэв.

	Ингээд хоёул адуу руу явж байхдаа хүү бодлоо. «...Энэ хүн хөдөөгийн хүн байж, уядаг морь ярьж байхад сонирхохгүй. Бас сумын даргыг мэдэхгүй. Тэгэхлээр лав энэ нутгийнх биш. Зэргэлдээ сумынх ч биш юм. Бас алдсан адуугаа надаас асуухгүй. Бас их мөнгө өгч морийг чинь авъя гэдэг хачин юм аа. Аав минь хилд ойрхон сэрэмжтэй бай гэж захидаг сан» гэж боджээ. Тэд хоёул адуун дээр ирлээ.

	— Ах аа энэ улаан бор морь амархан баригдана. Сайн морь доо.

	— За тэгвэл бариад орхи. Хүү морийг хөлд нь суугаад бариад авлаа. Өнөөх хүн эргэж харахын хооронд хүүгийн хонины морины эмээл хазаарыг авч суллан тавиад улаан бор морийг хазаарлан эмээллэв. Морь үнэхээр номхон. Хааяа үнэрлэхээс өөр онцын анхаарал татах юмгүй. Өнөө хүн мориндоо мордоод:

	— За хүү баяртай! гээд давхих гэтэл булгиж гарав.

	Өнөө хүний эсгий малгай ойчиж, хойш урагш савлаж тогтож ядна. Гэтэл морь тас гэдрэгээ голлон унахад өнөө хүн морины бөгсөн доогуур өнхрөн унаж ухаан алджээ. Өврөөс нь улаан даавуунд боосон их мөнгө задран унаж салхинд хийснэ.

	Ухаан ороход нь гар нь ардаа хүлэгтэй, морьтой хүмүүс тойрчихсон, хоньчин хүүгийн аав гар бууг нь сонирхон үзэж байжээ. Хожим сонсвол тэр хүн нь Хөх хот дахь Японы тагнуулын газарт албан хааж байгаад эх нутагт минь тагнуул хийхээр санаархаад анхны алхамдаа бүдэрсэн Японы нэгэн тагнуул байжээ.

	Харин улаан бор морь Лодойхүүгийн ээж нь унахад л зүгээр, өөр хүн унахад булгиж хүн нь унахгүй бол голлож ойчдог хачин зантай морь байжээ. Хүү тэр занг нь мэдэхгүй яах вэ.      

	 

	1973

	 


МОНОС

	 

	Намар Хараа голын шугуйд мойл жимс элбэг ургана. Би буцах шувуудын ганганаа дор олон удаа мойл түүж үзсэн. Савтай жимсээ барьсаар ирэхэд дүү нар минь өөдөөс баярлан гүйлддэг сэн. Би түүж ирсэн мойлоо дүү нартаа тараана. Ээж юм оёж тэрүүхэндээ баяртай сууна. Иймээс би голын шугуйгаас мойлтой цуг баяр баясгалан авчирсан шиг санагддаг сан.

	Нэгэн өдөр би Ванган гэдэг жаалтай мойлонд явж билээ. Ванган надаас насаар ах биеэр том овоо барилддаг боловч түүндээ эрэлхсэн дээрэнгүй зантай хүүхэд байв.

	Ванган мойл авах гэж монос өөд авирахад зарим мөчир нь хугаран унаж байв. Ванган:

	— Энд чинь их мойл ургадаг юм байна. Хойтон ирнэ дээ гэж өгүүлж байв.

	Би Ванган намайг зодох байх гэж айгаад «мөчир битгий хугал» гэж хэлж зүрхэлсэнгүй. Хамгийн сүүлд нэгэн саглагар монос хугалуулсан мөчрөө унжуулан, салхинд шарласан навчсаа унагах нь уйлж байх шиг санагдаж билээ. Нээрээ ч уйлж байсан байх.

	Орой ирэхэд дүү нар баярлан угтсан боловч би урьдынхаа адил баярласангүй. Миний баяр баясгаланг Ванган моностой цуг хугалчихжээ.

	Би болсон явдлыг аавдаа хэлэв. Аав:

	— Чи бүр Ванганаас дор хүүхэд байна шүү дээ. Аймхай минь! Эх орныхоо байгаль, юм бүхэнд хайртай байх хэрэгтэй. Эх орныхоо чимх шорооны төлөө цэрэг хүн амь насаа зориулдаг юм. Тэнгэрийн алтан нар гэрэлтэж, газар дэлхий чинь та нарт өгөөмөр хишгээ өгч байхад... гэв.

	Би «одоо яах вэ?» гэж бодлоо. Тэр үед Ванганд хэлдэг байж. Ямар ч гэсэн багшдаа үнэнээ хэлье. Багш намайг зэмлэсэн ч нэгийг зөвлөнө дөө.

	 

	1968

	 


ТОГОРУУНЫ ӨНДӨГ

	 

	Тэр жилийн зун. Тэнгэрт алтан шаргал наран, холын уулс цэнхэр, ойрын уулс ногоон, ой хөвч бүр гүн ногоон, усан цэлмэг тэнгэрийн өнгөтэй. Морьд ялаархан, хоньд хурган айраг цагаа дэлгэрсэн сайхан зун байжээ. Халуунд оодгоносон үхэр туухаар хөл нүцгэн гарахад наранд халсан газар улнаас халуу шаттал төөнөдөг сөн.

	Манайх Хүйн голын хөвөөнд нүүж буулаа. Манай гэрээс урагш тэгшхэн нуга зүүнтэй нь гол, баруун зүүн хөндий бүхэн сахлаг өвстэй малын бэлчээр. Эгч бид хоёр орой нь хонио хураахаар явлаа. Замд минь манай гэрээс урагш мөнөөхөн тэгш нуга дээр тогорууны өндөг таарав. Бор цоохор том өндөг. Доор нь жижиг чулуунууд дугуйруулан дэвссэн нь үүр нь ажээ. Ээж:

	— Тогорууны өндөг хагалж болохгүй шүү. Төрсөн биеийг элтэл төмөр дөрөөний сэнж сэтэртэл хараадаг юм гэнэ билээ гэж бид хоёрт захисан сан.

	Бид хоёр өндгийг ээлжлэн барьж үзээд байранд нь тавив. Түүнээс хойш хонь малд явахад өнөө тогорууны өндөг таарна. Нэгэн өглөө намайг үхрээ бэлчээж явтал манай алаг шүдлэн тогорууны өндөг гишгэх дөхсөн байжээ. Гэтэл эх тогоруу нь далавчаа дэлгэн үхрийн өөдөөс дайрав. Алаг шүдлэн мөн «энэ муутай мөргөлдөхөд яадаг юм» гэсэн байртай туураараа газар малтан орилоход нь үхрүүд шинэ сонин юм боллоо гэсэн ч юм уу, эсвэл үхрийн сэвс тааралдаж гэж санаа юм уу мөөрөлдөн овооров.

	Гэтэл өнөө тогоруу ер айсангүй. Нүд нь улаанаар эргэлдэн, хошуу нь махийж, толгой дээрх хэдэн сөрвөгөр үс нь босож далавчаа дэлгэн сүр хүчин нэмэгдсэн мэт. Өндөгнөөсөө ер холдсонгүй. Үхэр овоорон тогорууг харж байснаа залхуу нь хүрсэн байртай таран цааш цував.

	Түүнээс хойш тогорууны өндөг хуучин газраа байлаа. Гагцхүү дэргэдүүр нь мал нохой явахад эх тогоруу нь их дургүй. Ээж бид хоёр дэргэдүүр нь аргал түүж явтал манай бор гөлөг газар шиншлэн гүйж байв. Гэтэл тогоруу гөлөгний хажуугаар тонголзон шархтсан мэт далавчаа дэрвэлзүүлэн газраар гүйж оджээ. Гөлөг тогоруу руу дайрахлаар тогоруу аажмаар газраас тасран гөлөгний урд нэг алхмын зайтай л ниснэ.

	Гөлөг өөрийгөө нисэж яваа тогорууг хариугүй гүйцэх нь гэсэн байртай байдгаараа хурдална. Тогоруу нисэж явахдаа гөлгийг яах нь вэ гэсэн шиг эргэж харна. Ингэж гөлгийг өндөгнөөсөө холдуулав. 

	Хэд хоногийн дараа эгч бид хоёр хонио хурааж ирэхээр явахдаа тогорууны өндөг дээрээ очив. Эгч үүрийг нь дарж үзээд

	— Дэвссэн чулуу нь бүлээн байна. Сая эх нь өндгөө дарж байгаад явжээ гэв.

	Голын эргээр хоёр тогоруу тонгос тонгос хийн хоол эрэн «дэлхий цөмөрчих вий» гэсэн шиг сэм сэмхэн алхална. Зуны намуун орой болж харанхуй болох яагаа ч үгүй атал саран мандсан байж билээ. Цэнхэр тэнгэрийн хаяа ягаарчээ. Гол тод цайвар өнгө татуулан урсана. Голын дэргэд хоёр тогоруу. Холд адуу бэлчээд, хонь минь хотондоо дөхөн, айл гэрийн зүгээс хүлээн авагчаар уртын дуу аялах нь сонсогдоно. Амгалан тайван хөдөө нутгийн орой.

	Үүнээс хэдэн өдрийн дараа гэрэлт шар нарны дэргэд ээжийн сургаалыг зөрчсөн юм даа. Сониучхан хүүхэд нас гэгч юмыг үзэж мэдэх гэж эрмэлзэвч дараа юу болохыг төдийлөн бодож үздэггүй явж дээ.

	Өндөгний дэргэд нэгэн модон гадас шаалттай байв. Мод нь хувхайраад хөх өнгөтэй болжээ. Эгч бид хоёр өндгөн дээрээ ирээд, өндгөө барьж үзэж байснаа өнөө гадсыг сугалан авч нүхний амсар руу өндгөө хийгээд өөр газар шаав. Гэхдээ нүхний амсар дээр өндөгний тал нь ил байв. Тэр оройн цэнхэр тэнгэрт тогоруу цувран нисэж: дрр-дрр-дрр хийн дуугарч байв.

	Одоо бид хоёрыг өндгөө нуулаа гэж харааж байгаа нь энэ байх гэж бодохоор тогорууны урьдын сонсоход таатай сайхан дуу нэг л эвгүй сонсогдож байв. Бид хоёр тогорууны өндгийг гадасны нүхний амсарт хийснээ ээжид ер хэлсэнгүй. Хэлбэл сайн юм дуулахгүй байв. Бас амьтныг хорлох гээд өндгийг нь нуусан шиг бодогдоод нэг л эвгүй байв.

	Маргааш нь ирэхэд уг гадасны нүх тогорууны үүр засаж дэвссэн чулуунаас хагас алхмын зайтай байсан боловч өндгөө гаргаж аваагүй байв. Бид өндгөө нүхний амсраас авч үзэв.

	«Ингээд буцаагаад тавьчихаар эх нь голно. Тэгэхээр өнгөрчээ» гэж ярилцаад би хагалахаар чулуу аваад далайтал эгч булааж аваад өмнөө тавин чулуугаар хага цохисонд шар уураг үсэрч цамцыг нь будчихав. Эгч цамцаа өвсөөр арчиж арилгаад харьж билээ.

	Түүнээс хойш нэгэн өдөр хоёр тогоруу манай гэрийн дээгүүр нааш цааш цувран нисэж өнгөрөхөд нь уянгалаг боловч уйтайхан дуу нь тэнгэрээс унах мэт сонсогдож байв. Эгч бид хоёр тэр дууны учрыг мэдэж байлаа. Ээж үүдэнд бярууны сэтэрсэн хамагч сэлбэж сууснаа:

	— Энэ тогорууны дуу нэг л биш ээ. Та хоёр өндгийг нь хагалчхаагүй биз гээд бидэн рүү харав.

	Эгч дуугүйхэн хонины хашааны тэр рүү очоод уйлчхаж билээ. Тогорууны дуу тэнгэрт цуурайтсаар. Ээжийн царай бүрхэг өдрийн тэнгэр шиг болсон байв. Өнөө тогоруунууд цэнхэр тэнгэртээ дуугаран нисэж байгаа нь хааяа харагддаг байв.

	Намар болов. Эгч бид хоёр аавтайгаа цуг сургууль руугаа явж байлаа. Хөндийд хөвсгөр цагаан манан татжээ. Намрын шиврээ бороо уйлагнан байв. Тогоруу буцахаар цуглажээ.

	Тогоруунуудыг харахад хонин сүрэг мэт харагдана. Тогорууны дуу нэг л уйтай сонсогдоно. Магадгүй өнөө тогоруу «ээжийн сургаалыг сонсдоггүй хоёр дэггүй хүүхдээс болж хайрт үрээ алдлаа» гэж дрр-дрр хийн дуугарч байсан ч юм билүү. Тогорууны хэлийг мэддэг сэн бол «Тогоруухай минь хойтон ирээрэй, бид дахин өндгийг чинь хөнөөхгүй. Өндгийг чинь хагалбал ямар байдгийг биеэр үзэж чамайг санах бүр бяцхан зүрх шимширч явна. Цэнхэр тогоруухай минь цэлмэг тэнгэртээ нис нис! Биднийгээ уучлаарай» гэмээр санагдаж билээ.

	Харин би том болж үрээ хайрлах эхийн сэтгэлийг ухаарах бүр тэр зуны хоёр тогорууг улам ч өрөвдөж явдаг юм.

